
Dumonda Schutz concernent la bova da Brinzauls – garanzia da l'avertura da la Val d'Alvra Dadens 

 
Malgrà las lavurs vi da la gallaria da drenascha che duai esser terminada l'onn 2027, las qualas progredeschan svelt, ha il vitg 

da Brinzauls danovamain stuì vegnir evacuà l'onn passà. Perquai che la sbuvada ha anc adina dimensiuns considerablas, ston 
ins far quint cun ulteriuras bovas. Cura che las abitantas ed ils abitants da Brinzauls pon returnar en lur vitg, na san ins fin oz 

betg. Sch'i vegn a dar ina bova pli gronda u sch'ina tala sa sviluppa durant in temp pli lung, na po betg vegnir constatà oz cun 
tschertezza. 

Per las abitantas ed ils abitants dals vitgs da la Val d'Alvra Dadens (Preda, Bravuogn, Latsch, Stugl, Filisur, Alvagni e Surava) 
e da la Val da la Landwasser Dadora (Schmitten, Wiesen, Jenisberg) pudess ina bova da Brinzauls avair per consequenza, ch'els 

na vegnissan betg pli ad esser cuntanschibels durant emnas davent da las cuntradas da Lai, da Tusaun e dal Surses. Sch'il pass 
da l'Alvra è serrà (serrà ditg durant l'enviern), na fissi er betg pussaivel da cuntanscher las vischnancas en moda raschunaivla 

davent da l'Engiadin'Ota.  
En sasez è il chantun obligà da garantir l'avertura per il traffic sin l'entir territori chantunal. Per in provediment medicinal e per 

eveniments da la natira extraordinaris sto almain vegnir garantida ina colliaziun stradala d'urgenza. En cas d'in eveniment d'ina 
dimensiun pli gronda pudessan ils lieus menziunads qua survart restar isolads durant in temp pli lung. 

Da Surava davent maina ina via da guaud en direcziun da Casti, da Casti davent exista medemamain ina via da guaud en 
direcziun da Surava. Questas duas vias n'èn dentant betg colliadas. Per in scenari d'urgenza s'imponissi oz, che las duas vias da 

guaud vegnissan colliadas. Uschia fiss garantida ina colliaziun d'urgenza en la Val d'Alvra. 
Perquai che la vischnanca d'Alvra ha gia grondas chargias finanzialas, na po ella betg surpigliar ina tala investiziun. Ultra da 

quai n'è quai er betg sia incumbensa primara. 
 

Las sutsegnadras ed ils sutsegnaders drizzan perquai las suandantas dumondas a la Regenza: 
 

1. È la Regenza conscienta, ch'ella ha l'incumbensa da garantir l'avertura da la Val d'Alvra er en cas d'urgenza? 
2. È la Regenza pronta da prender per mauns prioritarmain in'avertura d'urgenza da la Val d'Alvra cun engrondir 

cumplementarmain las vias da guaud existentas? 
3. Po il chantun surpigliar ils custs che resultan per in'avertura d'urgenza cun engrondir las vias da guaud existentas? 

Schutz, Crameri, Metzger (Zuoz), Altmann, Battaglia, Beeli, Berthod, Berweger, Brunold, Candrian, Caviezel, Collenberg, 
Derungs (Lumbrein), Dürler, Furger, Hartmann, Heim, Jochum, Kasper, Kienz, Lehner, Lunghi, Luzio, Mani, Menghini-Inauen, 

Michael (Castasegna), Natter, Righetti, Roffler, Spagnolatti, Stiffler, Tomaschett, Ulber, von Tscharner, Wieland, Zogg    
 

 


